თამარ მახარობლიძე

ზე- პრეფიქსის შესახებ ქართულში
ზე- პრეფიქსი თანამედროვე ქართულ ენაში ზოგ შემთხვევებში გამოიყენება როგორც აღმატებითი ხარისხის ნიშანი. საზოგადოდ, ზედსართავი სახელების ხარისხის ფორმები ქართულსა და სხვა ქართველურ ენებში საკმაოდ კარგადაა შესწავლილი ქართველი მეცნიერების მიერ (შანიძე 1980, ჩიქობავა 1950, იმნაიშვილი 2008, ფეიქრიშვილი 2003 და სხვ.). ზოგადი ტიპოლოგიური თვალსაზრისით, თვისება შეიძლება იყოს მეტ-ნაკლები. აქედან გამომდინარე, თვისებას გააჩნია ხარისხი. ეს უნივერსალური მოვლენაა ენებში, მაგრამ ენები განსხვავებულ მიდგომებს გვიჩვენებენ ამ კუთხით. ხარისხის ძირითადი ზოგადი მოდელები ასე გამოიყურება:

1. ნეიტრალური  - უფროობითი
2. ნეიტრალური - აღმატებითი
3. ნეიტრალური - ოდნაობითი 

4. ნეიტრალური - თანაბრობითი  

5. ნეიტრალური - თანაბრობითი - უფროობითი   

6. ნეიტრალური - თანაბრობითი - ოდნაობითი

7. ნეიტრალური - თანაბრობითი - აღმატებითი

8. ნეიტრალური  - უფროობითი   - აღმატებითი 

9. ნეიტრალური  - უფროობითი  - ოდნაობითი 

10. ნეიტრალური  - ოდნაობითი  - აღმატებითი

11. ნეიტრალური - თანაბრობითი - უფროობითი - ოდნაობითი 

12. ნეიტრალური - თანაბრობითი - უფროობითი - აღმატებითი

13. ნეიტრალური -  უფროობითი - ოდნაობითი - აღმატებითი
14. ნეიტრალური -  უფროობითი - ოდნაობითი - აღმატებითი  
15. ნეიტრალური - თანაბრობითი - უფროობითი - ოდნაობითი - აღმატებითი

როგორც ვხედავთ, ნეიტრალური ფორმა არის საყრდენი, ამოსავალი ფორმა. ეს ძირითადი და აუცილებელი ფორმაა ყველა მოდელისთვის. ზოგ ენაში უფროობითს ენაცვლება ტერმინი „შედარებითი“. ზედსართავი ხარისხის ფორმებს აქვთ ორწევრიანი (1-3), სამწევრიანი (4-10), ოთხწევრიანი (11-14) ან ხუთწევრიანი (15) ოპოზოცია. მკვლევართა უმეტესობა მიიჩნევს, რომ თანამედროვე ქართულს მეათე ვერსია აქვს ნეიტრალური  -  ოდნაობითი  - აღმატებითი, თუმცა არ არის საერთო აზრი იმის შესახებ, ქართულში ხარისხის მეტობითი ფორმა უფროობითია თუ აღმატებითი. მეგრულს აქვს მეთერთმეტე მოდელი: ნეიტრალური - თანაბრობითი - უფროობითი - ოდნაობითი, ინგლისურს - მერვე: ნეიტრალური  - უფროობითი  - აღმატებითი. 

როგორც ჩანს, ქართულ ენაში აღმატებით/უფროობით ხარისხთან მიმართებაში არის გარკვეული მოთხოვნა, რომ იყოს მეტი გამომსახველობა ან გაჩნდეს დამატებითი ენობრივი შესაძლებლობები. ცნობილია, რომ ზოგჯერ უ-ეს ცირკუმფიქსთან ორი უ- აღინიშნება პრეფიქსად (უუმაღლესი, უუმშვენიერესი და სხვ.). სავარაუდოდ, ამ მოთხოვნის შევსების მცდელობაა ქართულ ენაში არსებული ზე- პრეფიქსის ენობრივი აქტივობა. ზე- პრეფიქსი წარმოშობით არის ფორმიდან ზედა / ზენა. მისი გენეზისი საკმაოდ ნათელია და ეჭვს არ იწვევს. ეს პრეფიქსული ფორმა ზე- გვაქვს ლექსემაში ზეცა, რომელიც ამ აფიქსით განსხვავდება სიტყვისგან ცა. განმარტებითი ლექსიკონი ამ სიტყვებს ასე გვიხსნის:

1.ცა - „დედამიწის ზემოთ არსებული სივრცე (რომელიც გუმბათის ფორმისა ჩანს), - ზეცა.“ 

2. ზეცა - „იგივეა, რაც ცა...  ძვ. რელიგ. ვითომდა ზეცაში მყოფი ღვთაებრივი ძალა, – ღმერთი, განგება.“    

მიუხედავად იმისა, რომ ეს საერთო წარმოშობის სიტყვები (ცა და ზეცა) ენაში სინონიმებადაა გააზრებული, რეალური სხვაობა ამ სიტყვებს შორის მაინც ცხადია: ცა (და მისგან ნაწარმოები „ციური“) არის ასტრონომიული სივრცე, ხოლო ზეცა (და მისგან ნაწარმოები „ზეციური“) არის ამ ასტრონომიული სივრცის ზემოთ არსებული ღვთაებრივი სამყარო, ანუ უფრო ზევით საფეხურზე არსებული განზომილება. საგულისხმოა ამ ტიპის ღვთაებრივი კატეგორიების მიმართ ენის დამოკიდებულება. ქართულ ენაში წინადადებაში ნათქვამი ან ნაგულისხმევი ასეთი სახელები ვინ-კატეგორიაში არ თავსდება. უფრო ხშირად მას დაესმის უსულოს კითხვა და რა-კატეგორიით ხდება მისი  სახელდება: რაღაცამ მომიყვანა აქ. რამ შემქმნა?  და ა. შ. ადამიანის ვინ-კითხვა ასევე არ დაესმის რელიგიურ ფიგურებს. ზე-  და ზენა  (და აქვე, ანტონიმური ქვენა) ასეთივე რელიგიურ-ფილოსოფიური სემანტიკით გვხვდება ძველ ქართულშიც, მაგ., ზეგარდმო, ზენაარსი და სხვ.
ზე- პრეფიქსი თანამედროვე ქართულ ენაში ზოგ სიტყვებთან გამოიყენება როგორც აღმატებითი ხარისხის ნიშანი:

ზეაღმატებული

ზეწარმატებული

ზეაღტაცება

ზეკაცი

საინტერესოა, რომ ენაში არის ზე- პრეფიქსით ნაწარმოები არსებითი სახელიც - ზეკაცი  სწორედაც ზეციურ კაცს, კაცზე მეტს, ყველაზე მეტ კაცს გულისხმობს. აქ ამ პრეფიქსს რელიგიურ კონტექსტში გადაჰყავს ლექსემა კაცი.  ზე- პრეფიქსი იმავე ფუნქციით ძალიან იშვიათია, მაგრამ მაინც დასტურდება ზმნის ფორმებშიც: ზეაღემატება, ზეგარდამოვა და სხვ. თუმცა ამ უკანასკნელ მაგალითში ვექტორული სემანტიკა უფრო იკითხება, ვიდრე აღმატებითობა.
ზე-პრეფიქსიანი ხარისხის ფორმები უმეტესად ნაზმნარ სახელებს მოუდით - მიმღეობებსა და საწყისებს. მნიშვნელოვანია, იმის აღნიშვნა, რომ სემანტიკურად ზე-პრეფიქსიანი ფორმები უმეტესად პოზიტიური სემანტიკის მქონე სიტყვებთან გვხვდება. თითქმის არ გვხვდება უარყოფით, ნეგატიურ ფორმებთან. არ გავქვს ასეთი ფორმები:

ზეცუდი

ზებოროტი

ზეგაფუჭებული

ზეწამხდარი

ზეუვარგისი

თუმცა, ანტონიმური წარმოების პრინციპით ენას შეუძლია ფორმალურად აწარმოოს ამდაგვარი ფორმები: ზეკეთილი და ზებოროტი, მაგრამ მაინც ცხადია, რომ ნეგატიური ფორმები ზე- პრეფიქსით საჩოთიროა ენის მატარებელთათვის. ზემაღალი  უფრო მისაღები იქნება ვიდრე ზედაბალი - ეს უკანასკნელი ფორმა (და ამ ტიპის ნეგატიური ან კლებადი შინაარსის მქონე სიტყვები) შიდა წინააღდეგობაშია საკუთარ შინაარსთან და ამის გამო იგი ჩანს მიუღებელი. საინტერესოა ის გარემოება, რომ ნეგატიური შინაარსის ფორმებს ყოველთვის ვერ უხერხდებათ აღმატებითი ხარისხის ფორმაწარმოება. ენაში არა გვაქვს ფორმები მოკეთილო,  მოკარგო. ამრიგად, აღინიშნება გარკვეული სტრუქტურული სიმეტრია. ლინგვისტური ლოგიკა ნათელია: აღმატება და მეტობა ზოგადად აღმავალი ვექტორული მოვლენაა, ოდანობითობა, კლება და დაქვეითება კი - დაღმავალი ვექტორით ხასიათდება. 
განხილულ საკითხთან მიმართებით საინტერესოა ქართული ჟესტური ენის მასალა. ამ ენაში დეიქტიური ჟესტებით იწარმოება ზედსართავის სახელის ხარისხის ფორმები. ქართულ ჟესტურ ენაში ზედსართავ სახელთა უმეტესობა აღმატებით ხარისხს აწარმოებს ზევით მიმართული ვექტორით, რომელიც ხელის მოძრაობის მიმართულებაშია გადმოცემული. მაგრამ გვხვდება განსხვავებული მიდგომაც. ერთმანეთს შევადაროთ ქვემოთ მოყვანილი ფორმები:

უკეთესი   -  ორხელიანი, ასიმეტრიული, დინამიკური ჟესტი, წინ და მარჯვნივ მიმართულია მარცხენა ხელისგული გაშლილი და ზევით აღმართული თითებით, ქვევით  მიმართულია მარჯვენა ხელისგული გაშლილი და ქვევით დაშვებული თითებით, მარჯვენა ხელით სრულდება მოძრაობა ზევით. ჟესტი წარმოდგენილია მკერდის დონეზე.

უარესი  - ორხელიანი, ასიმეტრიული, დინამიკური ჟესტი, წინ მიმართულია მარცხენა ხელისგული გაშლილი და ზევით აღმართული თითებით, ქვევით მიმართულია მარჯვენა ხელისგული გაშლილი და ზევით აღმართული თითებით, მარჯვენა ხელით სრულდება მოძრაობა ქვევით, ხელი ეხება მარცხენა ხელისგულს. ჟესტი წარმოდგენილია მკერდის დონეზე.

როგორც ვხედავთ, მიუხედავად იმისა, რომ უარესი აღმატებითი (მეტობითი) ფორმაა, ხელის მოძრაობის მიმართულება, მაინც ქვევით მიმართული ვექტორით წარემართება. ის იმიტომ ხდება, რომ ნეგატიური შინაარსის გაძლიერებაა ასახული და ზოგადად ნეგატიური შინაარსი კი დაღმავალია. 
ერთი მიდგომით, ქართულ სამეტყველო ენაში, შესაძლოა, ზე- პრეფიქსი განხილული იქნას როგორც აღმატებითი ხარისხის ნიშანი. ზედსართავი ხარისხის ფორმების ოპოზიციაში ზე-პრეფიქსიანი ფორმები შეგვიძლია ბუნებრივად მივიჩნიოთ: 
წითელი

მოწითალო

უწითლესი

ზეწითელი

ლამაზი
მოლამაზო

ულამაზესი

ზელამაზი

მართალია, „ზელამაზი“ არ არის ხშირი ხმარების ფორმა, მაგარამ არც „მოლამაზოა“ აქტიურ გამოყენებაში.  
როგორც ზემოთ უკვე აღვნიშნეთ, მეტობის ფენომენი ზევით აღმავალი (ფარული, სემანტიკური ვექტორით) მოვლენაა და ამდენად, გასაგებია, თუ რატომ გახდა ენისთვის დასაშვები თვისების სიჭარბის აღნიშვნა ზე- პრეფიქსით.
სხვა შეხედულებით, შესაძლოა ზე- პრეფიქსის განხილვა როგორც აღმატებითი სემანტიკის დერივანტისა. ეს მიდგომა მეტ ყურადღებას იმსახურებს და უფრო შეესაბამება ქართული ენის სინქრონულ სიბრტყეს სტრუქტურული თვალსაზრისით. ერთი შეხედვით, ქართულ ენაში ზედსართავი ხარისხის ფორმათა გრამატიკული ოპოზიციის სრულყოფილი წევრი ზე-პრეფიქსიანი ფორმები ვერ გახდება შემდეგ გარემოებათა გამო:
1. ზე- პრეფიქსით წარმოებისას ერთეულის ლექსიკურ-სემანტიკური კონტენტია გადამწყვეტი და ნეგატიური ფორმები არ აწარმოებენ ამ პრეფიქსით აღმატებით ხარისხს.

2. ზედსართავი სახელის ხარისხი კონკრეტულად ამ მეტყველების ნაწილის მორფო-სემანტიკური კატეგორიაა და ისიც, მხოლოდ პირველად ზედსართავებშია მოსალოდნელი. ხარისხის წარმოება მიმღეობებსაც უჭირს და სხვა მეტყველების ნაწილებს კი საერთოდ ვერ უხერხდება. ზე- პრეფიქსი კი მიმღეობების გარდა შეიძლება დაერთოს არსებით სახელს (ზე-კაცი, ზე-ადამიანი, ზეამოცანა) და საწყისს (ზეგარდამოსვლა, ზეაღტკინება, ზეწარმატება). სავარაუდოდ, ზე- პრეფიქსიში ორი სემანტიკის შერწყმა ხდება: ზემოთა/ზევითა ვექტორული მიმართულების და თვისების ან მოვლენის სიჭარბისა ან მეტობის. ამიტომაც მას აქვს უფრო მეტი ლინგვისტური შესაძლებლობა. აღმატებითი ნიშანი ზე- გადის ზედსართავი სახელების ხარისხის კატეგორიის გარეთ და აწარმოებს აღმატებით ფორმებს სუბსტანტივებში (არსებითებსა და საწყისებში). სხვა სიტყვებით რომ ვთქვათ,  მისი ფუნქციური არეალი გაფართოვებულია.     

3. თუ ჩვენ ამოვალთ წმინდა ფორმალური მიდგომიდან, ზე- პრეფიქსი როგორც გრამატიკული კატეგორიის ნიშანი ოპოზიციის სრულყოფილი წევრი ვერ იქნება ზედსართავის სახელის ხარისხის (როგორც კატეგორიის) ცირკუმფიქსური წარმოების ოპოზიციურ სქემაში. 

ამ სამივე წინააღმდეგობას აქვს შესაბამისი საპირწონე არგუმენტები:
1. ის გარემოება, რომ ზე- პრეფიქსი ვერ აწარმოებს ფორმებს ყველა პირველადი ზედსართავიდან (ნეგატიური ფორმებიდან), ვერ გამორიცხავს ხარისხის მაწარმოებლად მის გააზრებას. ყველა პირველად ზედსართავს ოდნაობითის და უფროობითის ფორმებიც ვერ ეწარმოება. ზოგგან ძალიან ხელოვნურია ოდნაობითი და უფროობითი ფორმაწარმოება. ამასთან, ზოგადად დერივაციული აფიქსი მუდამ მოიზარებს ფორმის სემანტიკური შინაარსის გარკვეულ ცვლილებას.   

2. ტიპოლოგიურ ჭრილში თუ განვიხილავთ, უნდა ითქვას, რომ სუბსანტივებთან ხარისხის (ან ინტენსივობის) მაწარმოებელი აფიქსები უცხო არაა სხვადასხვა ენებისთვის. (სეპირი 1944:94-95, ჯიქია 2011:280). ზოგგან ამისთვის ან რედუპლიკაციაა გამოყენებული ან ცალკე ლექსიკური ერთეულები (ისევე როგორც ხარისხის წარმოებისთვისაც ზოგ შემთხვევაში). ქართულს აქვს ხარისხის (და ინტენსივობის) წარმოების სამივე შესაძლებლობა: აფიქსური, რედუპლიცირების (ნელ-ნელა, ჩქარ-ჩქარი) და დამატებითი ლექსიკური ფორმების დართვით (ძალიან, მეტად, ნაკლებად). სწორედ ეს დამატებითი ლექსიკური ერთეულები და მათი რედუცირებული ფორმები გარდაიქცევა მორფემებად ხანგრძლივ ენობრივ პროცესებში. ის ფაქტი, რომ რომელიმე კატეგორიის ამა თუ იმ აფიქსს შეიძლება ჰქონდეს ორმაგი სემანტიკა და მოქმედების შედარებით ფართო ენობრივი სივრცე, უცხო არაა ენებისათვის. აქ მაგალითისთვის კმარა ქართული ი- ან ა- ზმნური პრეფიქსები. 
3. ქართული ხარისხის მაწარმოებლები ცირკუმფიქსებია, ზე- პრეფიქსი ფორმალურად განსხვავდება ამ კუთხით. მაგრამ დიაქრონიულად თუ მივუდგებით, ცირკუმფიქსები აფიქსთა ჯამია. არც ისაა გამორიცხული, რომ ენის განვითარების რომელიმე შორეულ ეტაპზე ასეთი ფორმებიც მივიღოთ: ზე-აღმატებულესი. აქვე აღვნიშნავთ, რომ გრამატიკული კატეგორიის საოპოზიციო ცალები, შესაძლოა, სხვადასხვა ტიპის აფიქსებით იწარმოებოდეს. ამის კარგი მაგალითია პირის ნიშნები ქართულ ენაში.
ამრიგად, ჩვენი აზრით,ზე-პრეფიქსიანი ფორმები შეგვიძლია მიივიჩნიოთ ზედსართავის სახელის ხარისხის კატეგორიის საოპოზიციო ფორმებად. ის გარემოება რომ ამ პრეფიქსს შეუძლია მეტობითი /აღმატებითი ფორმების წარმოება მეტყველების სხვა ნაწილებთანაც ანუ ის, რომ მას აქვს უფრო ფართო ასპარეზი, ვერ დააკნინებს მის როლს ხარისხის კატეგორიის წარმოებაში და პირიქით - შესაძლოა მყარი არგუმენტიც გახდეს მისი ასეთი გრამატიკული აქტივობა. ზოგადად დერივანტი აფიქსები გრამატიკალიზაციის პროცესებში ზუსტად ასე მოქმედებენ გადამკვეთ სიბრტყეებზე. თავისთავად ის ფაქტი, რომ ეს იყო ლექსემა ზედა / ზენა და აფიქსად ქცევისას მოხდა მისი ბოლო მარცვლის დაგარგვა, არის მორფემათა გრამატიკალიზაციის უნივერსალური პროცესის უტყუარი დასტური. ქართულ საენათმეცნიერო ლიტერტაურაში იდენტური ფაქტი დადასტურებულად ცნობილია -ზე სუფიქსთან მიმართებაში. მხედველობაში გვაქვს -ზე თანდებული. ამდენად, თანამედროვე ქართულ ენაში ზე აფიქსი სუფიქსურ პოზიციაში ძირითადად ლოკალური შინაარის მქონეა (თუმცა აქაც გვაქვს გამონაკლისები: დროზე მოსვლა, ამაზე საუბარი და სხვ.) და პრეფიქსურ პოზიციაში კი - აღმატებითი ხარისხის (ინტენსივობის) მაჩვენებელია. 
ენა, როგორც ცოცხალი ორგანიზმი, ცხადია, ცვლილებებს ექვემდებარება. ეს ცვლილებები ხდება ენის იერარქიის ყველა დონეზე და ყველა მორფო-სემანტურ კატეგორიას შეიძლება შეეხოს. ხდება გარკვეული მორფოლოგიური კატეგორიების ახლებური გადააზრება. უნდა ითქვას, რომ ენის კორპუსის სტატისტიკური მასალის გარეშე რთულია კონკრეტული დასკვნების გამოტანა. იმედი გვაქვს, რომ უახლოეს მომავალში ასეთი სტატისტიკური მასალაც ხელმისაწვდომი იქნება. ქართული ენის კორპუსის მასალები საბოლოო პასუხს გასცემს ყველა კითხვას ამ თემასთან დაკავშირებით. ნათელი მოეფინება იმას, თუ როგორი იყო დიაქრონიული როლი და ფუნქციები ზე- პრეფიქსისა ძველ ქართულში და ეპატობრივად როგორ განხორციელდა ამ აფიქსის გრამატიკალიზაციის პროცესი.

Tamar Makharoblidze
Concerning the prefix ze- in Georgian

Prefix ze- in Georgian is becoming more productive. It is used as superlative morpheme, although this prefix may have the spatial vector as well. The prefix ze- appears with nouns, adjectives, participles, infinitives and very rarely, with finite verbs. The detailed morpho-semantic analysis of the prefix ze- is displayed in the paper. The forms of adjectives and participles with this prefix could be considered as prefixed opposition forms for the degrees of adjectives with wider usage.
The presented paper illustrates the process of grammaticalization of the prefix ze- along with the theoretical typologycal explanations for this process, exposing the additional examples form Georgian Sign Language. 

